Mal for prosjektplan ved søknad om opptak til ph.d.-studium helse, funksjon og deltaking
Vedteke av programutval for ph.d.-programmet helse, funksjon og deltaking 24.03.2026

Prosjektplanen skal leggast ved søknad om opptak til ph.d.-studiet i helse, funksjon og deltaking. Malen er rådgjevande. Alle hovudelement må være med. Underpunkta nyttast der dei er passande. Eigne underpunkt kan leggast til om det er naudsynt for å gjera greie for prosjektet. Prosjektplanar som ikkje er i tråd med malen kan avvisast.
Prosjektplanen kan skrivast på norsk, svensk, dansk eller engelsk. Planen skal vera maksimalt 10 sider, inkludert referansar. Sideformatet skal være A4 med 2 cm marg, linjeavstand og skrifttype Arial 11 pkt. eller tilsvarande. Skriftstorleik 9 kan nyttast i referanseliste og figurtekst.
Prosjektplanen skal vurderast av programutvalet. Den skal skrivast i eit klart språk og rettast mot lesarar med god kunnskap om forskarutdanning i helse- og sosialvitskap. Følg generelle råd for godt språk, bruk aktiv form og unngå ikkje-standardiserte forkortingar. Spesielle omgrep må forklarast.

Prosjektplanen skal ha følgande element:
Tittel på prosjektet

1. Samandrag
Samandraget skal summere opp dei viktigaste punkta under og vere så presist som mogleg. Maksimalt 300 ord.

2. Relevans
Prosjektplanen skal gjere greie for og grunngje prosjektet sin relevans i høve til å
· skape ny kunnskap
· fylle kunnskapshol og bidra til vitskaplege diskurs på feltet
· skape føremoner for offentleg sektor, næringsliv eller sivilsamfunn
· skape ny kunnskap som har internasjonal relevans
· opne opp for til dømes hypoteses-generering, ny teoridanning, ny bruk av eksisterande kunnskap eller prosedyrar
· ha overføringsverdi til andre felt
Relevans for dei som vert påverka av prosjektet
Grei kort ut om kvifor dette prosjektet er naudsynt og relevant på noverande tidspunkt. Skisser kva for kunnskap det er venta å få ut av prosjektet. Gjer greie for kven som vert eller kan verta påverka av prosjektet, og korleis resultata kan vera til nytte for dei.
Relevans og betydning for samfunnet
Grei kort ut om kvifor dette prosjektet er naudsynt og relevans for samfunnet, til dømes, korleis prosjektet kan skape kunnskap som er nyttig i møte med utfordringar i offentleg sektor, næringsliv eller sivilsamfunn i lokal, regional, nasjonal eller global kontekst. Til dømes korleis prosjektet direkte eller indirekte bidreg med ny kunnskap for å forstå og møte globale utfordringar i høve til helse, klima, migrasjon eller konflikt, eller lokale og nasjonale utfordringar i høve til velferd og sosial ulikskap i helse.
Samanheng/samsvar med strategiske dokument på institusjonsnivå og nasjonalt nivå
Grei kort ut om sentrale styringsdokument (policy) for det aktuelle temaet og forskingsfeltet som prosjektet skal bidra til å vidareutvikle. Gjer greie for korleis prosjektet er i samsvar med strategiske mål og planar slik dei er sett fast av institusjonen/instituttet søkaren er tilsett hjå, og/eller i høve til relevante fagspesifikke evalueringar og forskingsagendaer. 

3. Detaljert plan for forskingsprosjektet
Bakgrunn for prosjektet 
Grei kort ut om bakgrunnen for prosjektet og vis at du kjenner forskingsfeltet godt. Gjer klart korleis du forstår dei viktigaste kunnskapsutfordringane på feltet nasjonalt og internasjonalt. Dette skal leie vidare til kunnskapsstatus på feltet.
Kunnskapsstatus på feltet
Vis korleis prosjektet kan bidra til å utvide eksisterande kunnskap og vis korleis det representerer original tenking og vitskapleg fornying. Overordna problemstilling og forskingsspørsmål skal leiast ut frå dette.
Mål og overordna problemstilling
· Gjer klart kva som er hovudmål og delmål 
· Gjer klart kva som er overordna hensikt og problemstilling
· Presenter tydelege forskingsspørsmål eller hypotesar
Teoretisk rammeverk
Gjer klart kva som er det teoretiske grunnlaget for prosjektet. Vis korleis forskingsspørsmåla er formulert i tråd med det teoretiske rammeverket, og korleis dette leier til val av forskingsmetodar.
Val av forskingsdesign og forskingsmetoder
Grunngje val av design, vitskapsteoretisk forankring og val av metodar i høve til problemstilling(ane) og kjenneteikn ved feltet. Forklar korleis og kvifor dette designet er valt, og kvifor desse forskingsmetodane er godt eigna i høve til prosjektet sin(e) problemstilling(ar) og/eller hypotesar. Alternativt kan du vise korleis prosjektet kan bidra til å utvikle nye metodar eller teori.
Presenter kva for type materiale forskingsprosjektet skal nytta eller må produsere (til dømes samhandlingsdata, registerdata, biologisk materiale, tekst, bilete eller anna). Forskingsspørsmål og kjenneteikn ved materialet skal leia til val av analytiske strategiar.
Grei ut om og grunngje val av strategiar for analyse av materialet prosjektet skal nytte, så langt det er råd på noverande tidspunkt. Analytiske strategiar bør justerast eller endrast undervegs dersom dette er naudsynt, og designet har rom for endringar. 

4. Plan for gjennomføring, prosjektstyring, rettleiarar, samarbeid og organisasjon
Gjer klart greie for gjennomføring av ph.d.-prosjektet slik at det er tydeleg korleis ansvar er fordelt mellom prosjektgruppa, rettleiarane og ph.d.-kandidaten. 
Forskingsprosjektet må vere realistisk og råd å gjennomføra i tråd med vitskapleg standard, institusjonelle krav og forankring, og i høve til planlagt bruk av ressursar (eigen tid, andre si tid, økonomi, utstyr osb.). Tilnærmingane til forskingsspørsmål(a) og/eller hypotesar må være tydeleg avgrensa i høve til måla.
· Gi ei oversikt over planlagd framdrift i prosjektet (milepælsplan) i tabellform eller Gantt-skjema. 
· For artikkelbasert avhandling: Vis korleis dei enkelte arbeida eller delstudiane svarar ut overordna problemstilling(ar). Gjer greie for planer for artiklar og korleis du vil skapa ein samanheng mellom dei. Dette kan reviderast gjennom prosjektperioden om designet opnar for dette. Foreslå gjerne tematisk innretning på artiklane og tentative tidsskrift. Dette er ikkje bindande for videre arbeid med avhandlinga.
· Vis korleis ansvar og oppgåver er tenkt fordelt mellom hovudrettleiar og kvar av medrettleiarane. Det er ikkje venta at alle rettleiarar er like mykje involvert i alle sider av forskaropplæringa eller gjennomføringa av prosjektet. 
· Ta utgangspunkt i rettleiarane sine kompetansar og ressursar, og vis korleis desse kan kome best til nytte for kandidaten gjennom prosjektperioden. 
· Om det er etablert prosjektgruppe, skal den presenterast kort. Der det er råd, bør prosjektgruppa inkludere ein samarbeidspartner frå ein utanlandsk forskingsinstitusjon kor kandidaten kan ha eit forskingsopphald. Om kandidaten har planar om eit utanlandsopphald, skal forskingsmiljøet kandidaten skal besøke introduserast kort. Forskingsopphald bør nemnast ved søknad om opptak og vurderast gjennom prosjektperioden. Dette er ikkje bindande for nokon av partane.
· Presenter forskargruppa kandidaten skal koplast til og kva for ressursar, faglege arenaer og læringspotensiale dette gir kandidaten. Gjer greie for kva forskingsgruppa forventar av kandidaten. 
· Når relevant: Vis korleis prosjektet skal nytte nasjonal og internasjonal forskingsekspertise og korleis dette vil bidra til nasjonal og internasjonal nettverksbygging.
· Når relevant: Anvendt og industriorientert forsking skal gjere klart korleis prosjektet har effekt (impact) og resultat for viktige brukargrupper i relevant næring (stakeholders).
· Lag eit kort samandrag over den totale ekspertisen, infrastruktur og andre ressursar frå institusjonen(e) som vil ha betydning for prosjektet.
· Planlagde ph.d.-emne og studiepoenggivande aktivitet skal tidfestast i søknadsskjema og tidsplan.

5. Medverknad i prosjektet
Prosjektplanen må gjera tydleg kven som kan ha interesse av at prosjektet vert gjennomført, eller som direkte eller indirekte vert påverka av forskinga. Gjer greie for korleis dei som er direkte eller indirekte påverka av prosjektet vil bli involvert i forskingsprosjektet – frå design til sluttrapportering. Dette omfattar òg organisasjonar eller stiftelsar som har bidrege til finansiering. Involvering av dei som kan ha interesse av eller vert påverka av prosjektet (og kalla brukarmedverknad) skal gi meirverdi for forskinga. 

6. Etiske perspektiv
Gjer greie for dei etiske sidene ved prosjektet frå oppstart til avslutting. Vis tydleg korleis forskingsetiske omsyn vert sikra i heile prosjektperioden, slik at planlegging, gjennomføring og avslutning er i tråd med forskingsetiske normer, ref. Forskingsetikklovens § 4. Relevante godkjenningar (både søknad og godkjenning), t.d. frå Sikt, REK og Mattilsynet, skal leggjast ved prosjektplanen dersom løyve alt er gitt. Gjer greie for søknader som må sendast, og gjer greie for når og korleis dette vil bli skaffa til veie. 
Gjer kort greie for databehandlingsplan og lagring av forskingsdata der det er relevant.

7. Formidling av resultat
Formidlingsplan
Skisser kort tema for planlagde artiklar (om relevant), og foreslå gjerne eit eller fleire relevante tidsskrifter. Konkretiser planar for akademiske og populærvitskaplege formidlingsaktivitetar, konferansar eller annan form for formidling (podkast, sosiale media, tradisjonelle media eller liknande).
Formidling til partar som er direkte påverka
Gjer greie for korleis dei som er påverka av prosjektet kan få kjennskap til resultata frå forskinga, anten undervegs eller ved vegs ende.

8. Risikovurdering og HMS-omsyn
Diskuter mogleg risiko for å nå mål og gjennomføra prosjektet (til dømes tilgang til eksisterande materiale, rekruttering, fråfall, samarbeidspartar, økonomiske omsyn og etiske utfordringar). 
Gjer greie for eventuell risiko for skade eller annan ulempe for deltakar, forskar eller omgjevnad knytt til forskingsprosessen og forskingsformidlinga (til dømes personleg påkjenning, personvern, fysisk skade). Om naudsynt, lag ein beredskapsplan eller lag ein plan for å handtera mogleg risiko. 
Skisser moglege alternative løysningar slik at prosjektet kan gjennomførast innanfor den tidsramma som er gitt.

9. Referansar
